
Модальнай сӧстернің ӧӧң пілдіріглері. Модальнай сӧстерні оларға 

омонимичнай сӧстернең пасхалиры 

 

1) Ӧӧнінде хубулчатхан сӧстер, модальнай сӧстерге айланып, хубулбас 

оңдайлығ пол парчалар. Хубулчатхан сӧс, пір ле хайдағ-да грамматическай 

формада хат парып, модальнай сӧске айлан парча. Кӧзідімге алза, адалыс 

адалғы падежте пір санда хат парып, сын тіп модальнай сӧске айлан парған, 

сығынғы падежте — сыннаң, иділістің піріктіріс деепричастие формазында — 

сынап, молҷастығ наклонение формазында — хынза паза ан.п. 

2) Модальнай сӧстер чоохтағның пӱдізінде пасха сӧстернең синтаксис 

саринаң палғалыспинчалар. Олар пасха сӧстерге пірікпинчелер, оларға сурығ 

турғызылбинча, чоохтағның члені полбинчалар. Модальнай сӧстер чоохтағнаң 

ӱн не хоостыра палғалысчалар. 

3) Модальнай сӧстер ӧӧнінде кирілген сӧстер полып киректелчелер: 

Пілдістіг, Россияның чааҷылары андар (Ираксар) тасталбас (ХЧ). Сынап таа, 

маңат охчаа идіп алтыр ол (АС). Хойығ ӧсклеп парған табылған-ыдырбаннар 

аразынҷа улуғ даа кізілерге иртерге сидік пілдірче полар, неке (АС). 

4) Чӧпсініс тузалығ модальнай сӧстер ідӧк ікі кізінің чоохтазиинда 

членнерге пӧлілбинчеткен чоохтағлар (сӧстер-чоохтағлар) пол парчалар: -

Орамнарыбыс, чылан чіли, игірелглеп парған. - Анзы сын (СЧ). - Пу турада 

амыр чуртас ӱчӱн. А хайда амыр чуртас, анда ырыс, палаларым. - Орта, орта! 

(ВШ). Ікінҷі кізінің чооғындағы сӧстер алнындағы чоохтың модальнозын 

таныхтапчалар. 

 

Модальнай сӧстерні оларға омонимичнай сӧстернең пасхалиры 

 



Модальнай сӧстер мындағ чоох чардыхтары пастыра пайыпчаар: 

1) адалыстарнаң: сын, сыннаң паза ан.п.; 

2) підірістернең: орта, пілдістіг, ікінҷілестіг паза ан.п.; 

3) иділіснең: хынза, арса; 

4) деепричастиенең: сынап. 

Анзы омоним сӧстені тӧрітче. Модальнай сӧстер омонимнерінең тузазы даа, 

грамматика пілдіріглері дее хоостыра пасхалалчалар. 

Кӧзідімге алза, сын сӧс, адалыс полып киректелзе, предметті таныхтапча, 

хубулча (сын, сынны, сынға паза ан.п.), ол чоохтағның члені полча: Сынны чир 

ӱстӱңде таппадым. 

Сын, модальнай сӧс полчатса, кізі чоохтың сағызынаң чарасчатханын 

таныхтапча, ол сӧс хубулбинча, чоохтағның члені полбинча: - Сын, сын, палам, 

крестеен пабаң адаан атты чідірерге чарабас (НТ). 

Хынза глагол молҷас тузалығ действиені таныхтапча, сырайҷа, санҷа 

хубулча: хынза. 

    Пір сан                                             Кӧп сан 

1 сыр. хынза-м                                             хынза-быс 

2 сыр. хынза-ң                                              хынза-ңар 

3 сыр. хынза                                                 хынза-лар   

Хын- иділіс пасха даа формаларда  тур полча (хынча, хынған, хынар, хынғай, 

хынарҷых, хынғадағ, хынып, хынарға паза ан.п.), чоохтағның члені полча: Іҷе-

пабаа хынза, чуртас килісче. 

Хынза модальнай сӧс кізінің чахсы ізеністіг нимес сағызын читірче, санҷа 

паза сырайҷа хубулбинча, молҷастығ наклонениедең пасха формаларда тур 

полбинча, чоохтағның члені полбинча, тиксі чоохтаға алай аның чардығына 

теелче: Ниме полча хазыр суғнаң, / Хынза, ідӧк узупча ба?; Ачыхта порамзых 

тастар чатхлааннар. Хынза, муңар чыл даа чат салған поларлар. 

 

Идер тоғыстар 

1. Пирiлген  модальнай  сӧстернең  тузаланып,  «Музейде» темаҷа 



чоохтағлар пӱдiрiңер. 

Таңнастығ,  хынза,  итсе,  пiлдiстiг,  iкiнҷiлес  чоғыл, ӧрiнiстiг. 

 

2. Пiрее кӧрген кино хоостыра iкi кiзiнiң чооғын пӱдiрiп, пас салыңар.  

Аймах-пасха  модальнай  сӧстернең  тузаланыңар.  Диалог пӱдiрер 

алнында танығлар турғызарын сағысха кирiңер. 

 

3. Чоохтағларны  хығырыңар.  Модальнай  сӧстернi  таап,  

чарыдыңар. 

1. Сыннаң даа, кiзiлер тииннi теерiзi ӱчӱн аңнапчалар. 2. Орта, кӧбiзi 

тасхыл кӱркӱзiн соох чирлернiң хузы тiп санапча. 3. Арса, тӧдет одырған тураа 

талаан полбинчатхан ӱчӱн, ағаа чон хын минча полар. Сыннаң даа, пiрееде iди 

килiс  парча.  4.  Iкiнҷiлес  чоғыл,  парлахтың чурты  тахырахтың  (большая  

горлица)  уйа-зының хыринда хай-хай иптiг. 5. Тилем ыырҷы ах хозанны таппас, 

неке. 6. Арса, хосхар амды  Алтай  тағларынаң  ааллап  килер,  че анда  даа  

аның  саны  кӧп  нимес.  7.  Хынза,  сарыңмай, пораатайларның ӧӧрiне хозылып, 

аалзар даа чиде салча. 

